
Fyri at geva almenningi­
num høvi at stuðla æt­
lanini at byggja langhyl í 
Vági, hava fyrireikararnir 
skipa so fyri, at tað ber til 
at taka eitt serligt rentu­
frítt Pál-Lán í Suðuroyar 
Sparikassa.

Hesum møguleikanum 
hava eini 120 fólk tikið av 
higartil og sostatt er yvir 
ein millión útvegað til 
ætlanina hendanvegin.

Lánið er upp á 9.600 
krónur, sum verður aftur­
goldið við 200 krónum um 

mánaðin í fýra ár.
Men talan er ikki bara 

um stuðul, tí tann, sum 
tekur lán, fær eisini okk­
urt afturfyri.

Alt húski hjá einum, 
sum hevur Pál-Lán, fær 
ókeypis árskort til Svimji­
høllina og vælverudepi­
lina í heili fýra ár.

Er talan um húski, sum 
ger nógv burtur úr, er tað 
sostatt ein spurningur, 
um talan ikki verður um 
ein vinning, tá ið sama­
num kemur.

Hesar næstu dagarnir 
fara stigtakararnir til at 
gera svimjihøll við lang­
hyli og vælverudepli í 
Vági, at ferðast runt alla 
Suðuroynna at greiða frá 
ætlanini. 

Fundirnir eru almennir 
og fyrireikararnir vóna, at 
so nógv sum gjørlig brúka 
hetta høvi til at kunna seg 
um ætlanina og at spyrja 
um so er, at nøkur ivamál 
eru.

Rundferðin byrjaði í 
Fámjin mikukvøldið og 
í gjárkvøldið vóru tey í 
Sumba.

Í kvøld, fríggjakvøldið, 
klokkan 17.30, verður upp­
lýsandi fundur í skúla­
num í Hovi. Í morgin, 
leygardagin, klokkan 14, 
verður fundur í Húsinum 
við Á í Porkeri og klokkan 
17 í morgin verður eisini 

fundur í Roynhøllini í 
Hvalba.

Mánakvøldið klokkan 
19.30 verður fundur á 
Seglloftinum á Tvøroyri 
og fundarrøðin endar í 
Vági, har fundur verður 
í VB Húsinum týsdagin 
klokkan 19.30

Á hesum kunnandi 
fundunum fer Niklas 
Heri Jákupsson at leggja 
fyri við einum stuttum 
fyrilestri um vinnarar og 
taparar og síðani fer John 
Henrik Holm at hava 
framløgu á stórskíggja 
um verkætlanina, tey 
kalla: Langhylur í Suður­
oy – fyrsti 50 metra 
svimjihylur í Føroyum.

Tey, sum vilja hava 
meiri at vita um ætlanina, 
kunnu eisini fara á á 
heimasíðuna 
http://www.svimjihollin.com/

Áki Bertholdsen

- Suðuroy elur heimsmeistar! 
Við hesum eggjandi orðu­

num royna stigtakararnir nú 
síðstu hond á fyrireikingina 
at gera nýggja svimjihøll í 
Vági við 50 metra langhyli og 
vælverudepli.

Og fyrireikararnir ivast 
heldur ikki í, at nýggi lang­
hylurin í Vági kann verða 
ein magnet, sum fer at draga 
úrmælingar úr øllum heimi­
num til Vágs at venja.

Tað er nevniliga alt annað 
enn farið aftur við borðinum 
í svimji-elituni kring heimin, 
at Suðuroyggin hevur so 
nógvar úrmælingar.

- Tað er ikki langt síðani, 
Pál Joensen var í Beijing 
og svam og hóast tað var 
ein kinesari, sum vann, var 
Tað Pál, sum prýddi for­
síðuna á einum tí størsta 
blaðnum í Kina, veit John 

Hendrik Holm, sum er 
ein av stigtakarunum, at 
siga frá Jón Bjarnasyni, 
venjara hjá Pál Joensen og 
svimjifelagnum í Suðuroy.

Annars eru fleiri yngri 
svimjarar í Suðuroy sum eru 
ímillum evnaríkastu svimjar­
ar í heiminum.

- Vit hava altjóða svimjar­
ar í Suðuroy og vit hava ein 
venjara, sum hevur vunnið 
sær altjóða viðurkenning. Og 
so hava vit eitt felags svimji­
felag, sum hevur svimharar 
úr allari oynni og sum allir 
suðuroyingar taka undir við.

Fleiri úrmælingar
Hóast Pál Joensen er væl 
kendur, er tað kanska ikki so 
væl kent í almenninginum, at 
hann hevur ein 15 ára gamlan 
lítlabeiggja, Eyðbjørn Joen­
sen, sum hevur heimsins bes­
tu tíð av øllum á 200 metrum, 
400 metrum og 800 metrum.

Í Hvalba er ein 14 ára 
gomul genta, Tanja Skaal­
um, sum eru skjótasti 
bringusvimjari í Norður­
londum í sínum aldursbólki 
og sum altjóða svimjiblaði, 
Swimming World Magazine, 
hevur mett at vera at evna­
ríkasti svimjari, tey vita um.

Guðrun Mortensen á 
Tvøroyri er norðurlendskur 
meistari og er ein tann skjót­
asti svimjari í Evropa í sínum 
aldursbólki. 

Hetta sama Swimming 
World Magazine metir hana 
at vera fult á hædd við 
evnaríkastu ungu svimjar­
arnar í USA – sum altso er 
sterkasta svimjitjóð í heimi.

- Og so er ikki at gloyma 
Elin Kristinu Thomsen í 
Hvalba. Hóast hon bara er 13 
ára gomul, er hon longu víða­
kend og kann sammetast við 
svimjarar, sum eru fimm ár 
eldri.

John Hendrik Holm sig­
ur, at venjarin í Susvim, Jón 
Bjarnason, hevur sagt hon­
um, at hon er nógv besti 
svimjari, hann nakrantíð 
hevur vitað um. 

- Tá ið tey leypa av vippuni 
og svimja undir vatni, vindur 
hon eisini burtur úr sjálvum 
Pál Joensen, sigur John 
Hendrik Holm.

Vekir altjóða ans
Tað eru eisini aðrir framúr 
góðir svimjarar í Suðuroy og 
tað hevur vakt ans, at eitt so 
lítið felag, við so vánaligum 
umstøðum, kann ala fram so 
góðar svimjarar.

- Hetta hevur vakt ans 
aðrastaðni í Føroyum, tí tað 
eru fleiri umbønir frá svim­
jarum norðanfjørðs, sum 
hava hug at flyta suður fyri 
at vera við í elitu-svimjium­
hvørvinum her suðuri, og 
onkur eru longu flutt.

Úrmælingar úr 
allari verðini til 
Vágs at venja
DEPIL FYRI ÚRMÆLINGAR Tað vekir stóran ans uttanlands, at tað eru 
so nógvir fantastiskir svimjarar í Suðuroy og tað er stórur áhugi fyri at 
koma til Vágs í venjingarlegur, eisini hjá elitu-svimjarum uttanlands

Nýggi langhylurin 
í Vági kann verða ein 
magnet, sum fer at 
draga úrmælingar úr 
øllum heiminum til 
Vágs at venja.

Yvir 100 
Pál – Lán

Ferðast 
Suðuroynna 
runt við 
langhylinum

Her er ein mynd niður yvir 
langhylin. Hann hevur 
seks geilir og verður 
gjørdur so at hann fær 
altjóða viðurkenning at 
hava kappingar í, Framvið 
hylinum verður pláss 
fyri 400-500 áskoðarum. 
Aftanfyri høgrumegin 
sæst síðubygningurin 
við atgongd inn í hylin

Langhylur


